Bibelen, Guds kjærleiksbrev til verda

I dag skal me snakka om Bibelen, boka som har erobra verda, som er omsett til nesten 2600 språk, i alle fall deler av ho, boka som har forvandla nasjonar, løfta folk opp av elendighet, gjort dvergar til kjemper, vonde til gode, syndarar til rettferdige, dumme til kloke, boka som har sett millionvis av fangar fri og lækt sjuke utan tal. Det er ei bok med ei kraft i som ikkje eksisterer i noko anna dokument skrive av menneskehender.

Kvifor er det slik? Peter svarar oss i sitt 2.brev kap. 1,19-21: 19 Difor står profetordet så mykje fastare for oss. Og dette ordet gjer de vel i å halda fast på. Det er ei lampe som skin på ein mørk stad til dagen gryr og morgonstjerna stig opp i hjarta dykkar. 20 Men framfor alt skal de vita at ingen kan tyda eit profetord i Skrifta på eiga hand. 21 For aldri vart noko profetord bore fram ved menneskevilje, men drivne av Den heilage ande tala menneske ord frå Gud.

Bibelen er ord frå Gud, ord som har Guds kraft i seg, den krafta som skaper tru, frelser oss frå synd og løftar oss opp frå fornedringa.   

Me har snakka om at Gud er ein god Gud, og me har snakka om at han er så god at han gav Sonen sin, den einborne, for at kvar den som trur på han ikkje skal gå fortapt, men ha evig liv. 

Men alt dette veit me fordi han har sagt det til oss. Hadde me ikkje hatt Bibelen, ville me ikkje ha visst om Guds godleik og om Jesu død og oppstode, og heller ingenting om korleis me kan bli frelst. Utan Bibelen ville me alle vore evig fortapte menneske.

Då forstår me at Bibelen er Guds kjærleiksbrev til verda. 

Har du fått nokon gong fått kjærleiksbrev frå den du elskar? Kor mange gongar går det an å lesa eit kjærleiksbrev?

Eg er lærar, og Bibelen er eitt av dei viktige emna me enno underviser elevane våre om. Det hender at dei spør meg? Har du lese heile Bibelen, Jens? Ja, svarar eg, mange gonger. Har du? Mange gonger? Kvifor det?

Fordi eg elskar Jesus. Bibelen er hans kjærleiksbrev til meg, og kjærleiksbrev blir me aldri leie av å lesa. Når me les dei, er det som om den personen som har skrive det kjem til oss. Me kan føla at han/ho er nær. Og når det er slik med oss menneske, så er det enno meir slik med Bibelen, som er Guds ord. Ja, på ein enno sterkare måte. For Jesus er verkeleg i ordet sitt. Ja, har er dette ordet, les me i Joh. 1. 

Me forstår det ikkje. Men slik er det. Ingen les Bibelen med eit ope sinn utan å ha mykje godt att for det.

I dag morgon hadde eg ein draum. Det var sikkert berre ein heilt vanleg draum, slike draumar som kjem etter at du har tenkt lenge på ei sak. Likevel vart det sagt noko viktig i den draumen. 

Draumen var slik: Eg var ute på reise, og var komen til ein by. Eg hadde ikkje mykje med meg, berre meg sjølv, kleda som eg gjekk i og ein slede som eg drog på. Midt på den sleden låg det ein bibel. Medan eg nærma meg toppen på ein bakke, kom det ein slektning og tok meg att. Slekta mi har gjerne lange bein og går fort og gyngande. Me helsa på kvarandre, og han spurde: ”Kva bok har du der?” ”Det er Bibelen”, svara eg, ”eg les mykje i den”.” Kva med andre bøker då”, undra han, han er sjølv  ein lesar. ”Jo, eg les då andre bøker også, men aller mest i Bibelen.”  ”Det må då vera keisamt,” svara han. ”Nei,” sa eg, ”dersom du synest at Bibelen er keisam, er det berre fordi du ikkje har kome inn i han.” 

Du forstår: Bibelen er ei bok som du må inni, og er du komen inn i henne, vil du ikkje ut att. Kvifor det? For der finn du Gud og alt du treng av vakkert og sant for sjela di, all den klokskap forståing og visdom du treng i livet ditt. 

I Salme 119, 130 les me: Dine ord gjev ljos når dei opnar seg,
        dei gjev den urøynde skjøn.

1.påskedag var to av Jesu vener på veg frå Jerusalem til Emmaus. Då kom Jesus og slo følgje med dei på vegen. Men dei kjende han ikkje att. Dei kom i prat, og under samtalen opna Jesus Skriftene for dei og fortalde dei alt som Moses og profetane hadde skrive om han. Resultat: Hjarto deira kom i brann. 

Bibelen er annleis enn andre bøker. Skal me forstå og finna god meining i det me les eller høyrer, må Jesus opna boka for oss. Han må koma til oss og forklara for oss det me les. Dei som les Bibelen utan at Jesus kjem til dei og forklarar, kan aldri forstå henne rett. Dei vert ikkje gripne, dei ser ikkje Gud, dei får ikkje lys, dei blir ikkje begeistra, hjarto deira brenn ikkje. Skal dei seia noko etterpå om det dei har lese, er det ikkje kraft og liv i det dei seier. 

Likar du å lesa i Bibelen? Dersom du likar det, så er det eit godt teikn. Det betyr at du elskar Jesus og ikkje kan vera utan hans nærvær. 

Dersom du ikkje likar å lesa i Bibelen, er det eit dårleg teikn. At det har skjedd ting i livet ditt som ikkje er bra. Du veit sjølv kva det er. 

Men det gode er: Ingenting er så gale at det ikkje er råd å gjera noko med det. Gud lengtar etter hjarta ditt. Du er velkomen til han med livet ditt og syndene dine, så vil han dekka detg med nåden sin, fornya deg og tenna opp att den første kjærleiken og gjera han sterkare enn han nokon gong har vore i deg. Kjærleiken til Jesus og Ordet. For der synda vart stor, vart nåden enno større, les me i Romerbrevet 7. 

Jesus sa: ”Mine ord er ånd og liv!” 

Når me følgjer Jesus gjennom evangelia, så ser me dette demonstrert gong på gong. ”Son, dotter, syndene dine er tilgjevne!” Og straks fall dei tunge børene deira av. Ordet som Jesus talte skapte den trua i folk som var nødvendig for at dei skulle kunna ta imot tilgjevinga og få fred med Gud. 

Tenk på kvinna som hadde hatt blødningar i 12 år. I si store naud hadde ho fått den tru at dersom ho berre sneik seg innpå Jesus og berørte kappa hans, så ville ho bli frisk frå denne plaga som hadde kosta henne så mykje gjennom lang tid. 

Kor kom denne trua frå? Ho hadde sikkert halda seg nær til han i lang tid og lytta til han og sett dei teikna han gjorde. Og trua kjem av forkynninga, og forkynninga ved Kristi ord.

Korleis er det med trua di i dag? Er hovudet ditt fullt av tvil og vantru? Så les Bibelen, lytt til forkynning dag og natt inntil svineriet slepp taket i deg og du får eit skikkeleg grep på Jesus. 

Denne kvinna hadde fått trua si gåve, og denne dagen pressa ho seg veg gjennom folkemengda for å grabba til seg av Guds gode gåver. Denne dagen hadde ho ikkje syn for andre enn seg sjølv. Ho einsa ikkje Jairus som kom inn mot Jesus frå ein annan vinkel ropande og gråtande og bad om at han måtte koma og vera med han for å lækja dottera hans som låg fpor døden. Fortvilinga sto i fjeset hans. Verda er så full av botnlaus naud. 

Kvinna tenkte: I dag er det min tur. Ingen skal få ta dette frå meg. 

Kjære deg! Det finst ein god egoisme: Det er når du pressar deg fram i køen framfor Gud og grabbar til deg av gåvene hans.  Denne egoismen heiter tru, og det går ikkje ut over nokon som helst. FOR HAN ER RIK NOK FOR ALLE SOM KALLAR PÅ HAN. Rik nok for ei blodjuk kvinne og for ein fortvila far. Rik nok for deg. 

Kvinna nådde målet sitt og tok eit godt tak i kappa til Jesus, og straks fekk ho det ho trudde ho skulle få, lækjedom. Ho kjende krafta frå Jesus som strøymde inn i kroppen hennar, og så var ho i orden. 

Kjære ven! Det var eit ran. Ho rana Gud. Ho spurde ikkje om hjelp. Ho berre tok det ho trong. Dette er tru på sitt beste. Gud elskar å bli rana for frelse, kraft og lækjedom. Han elskar når folk trenger seg på for å få det som dei så desperat treng for liva sine. Han blir fortvila når folk sit med nauda si i stille fortviling utan å søka han. Han elskar å vera det han er: ei kjelde med frelse og lækjedom for alle fortapte og sjuke. 

Men han let ingen vera anonyme. Kvinna tenkte: No har eg fått det eg var ute etter, så no trekkjer eg meg stille attende. Men den gjekk ikkje, for Jesus hadde merka at det var nokon med tru som hadde berørt han, for han kjende at det gjekk ei kraft ut frå han.

Korleis løyser me ut Guds kraft i liva våre? Ved å berøra Jesus i tru. Korleis? Ved å kalla på han, ved å lytta til han og ved å ta imot den heilage nattverden. 

Lukas 8,45-48.  «Kven var det som rørte ved meg?» spurde Jesus. Ingen ville svara. Då sa Peter: «Meister, folk trykkjer og trengjer seg innpå deg frå alle kantar.» 46 Men Jesus sa: «Det var einkvan som rørte ved meg, for eg kjende at det gjekk ei kraft ut ifrå meg.» 47 Då kvinna skjøna at det ikkje kunne løynast, kom ho skjelvande fram. Ho kasta seg ned for han og fortalde, medan heile folket høyrde på, kvifor ho hadde rørt ved han, og korleis ho hadde vorte frisk med det same. 48 Då sa Jesus til henne: «Trua di har frelst deg, dotter. Gå i fred!» 

For ein nydeleg tekst. Kvinna skjøna at ho var avslørt, avslørt av Jesus, og så melde ho seg og fortalde han alt saman, sikkert med ei viss redsle for å bli straffa for det frimodige tjuveriet sitt. Eg ser Jesus for meg der han står over denne dama med eit smil om munnen, og så skjer det store: Det går eit ord ut frå munnen hans, eit ord fylt av ånd og liv: ”Trua di har frelst deg, dotter. Gå i fred.” 

Kva var dette? Han gav henne meir enn ho hadde teke sjølv. Ho tok lækjedomen, og så gav Jesus henne frelse og fred på kjøpet. Så vart ho ståande der med ein frisk kropp, tilgjeving for all synd, barnekår hos Gud, evig liv, håp og fred. Utruleg bra. Men slik er Gud. Han vil så gjerne hjelpa med stort og smått, men mest av alt vil han gje oss det som me treng som mest: Frelse og fred med seg.

Frimotet har sanneleg stor løn. 

Bibelen er ei fantastisk bok. Heilt annleis enn alle andre bøker. Ei heilag bok. Der finn med alle dei store forteljingane og orda som kan gjera oss vis til frelse ved trua på Jesus Kristus. Og der finn me Guds hjarta for oss. Du og eg treng Guds hjarta, me treng å leva og symja i Guds kjærleik og nåde. Me finn det i Bibelen, og berre der.

Men me treng også å bli avslørt når me driv på med feil ting. Synda er dødeleg. Uærlegdom, utruskap, ureinskap, hat, vantru, tvil, bitterhet, sinne og aggresjon, eigenrådighet, ubøyelegheit, staheit, sjølvgodheit og mangt anna er ting som ber døden i seg. Lever me for lenge i dette, døyr me innvendig. 

Difor er Guds ord som kirurgens kniv som skjer ut det vonde frå liva våre, ikkje for å skapa smerte, men for å lækja sjelene våre. Det gjer vondt, men resultatet er strålande. Guds ord vekker oss slik at me forstår kor viktig det er å ta avstand frå vondskap som har fått festa seg i oss, sanna det for Gud og menneske og gå vidare som oppreiste, glade og frimodige kristne. 

Treng du å venda om frå noko? I dag er tida inne for det, veit du. Så kan dette bli ein lækjedomens og frelsens dag for deg. Ein dag då du lot alle hensyn fara, pressa deg fram til Jesus med di sjuke sjel, fortalde han alt, og fekk oppleva at han sa: ”Trua di har frelst deg dotter/son!” Livgjevande ord frå hans munn talt til deg gjennom det skrivne ord i Bibelen. 

Då har du kome deg inn på fast grunn med livet ditt, slik som David opplevde det. Han heldt på å siga ned i ei skikkeleg hengemyr. Då ropa han til Herren, og Herren drog han opp og sette føtene hans på fjell. Dette fjellet er Guds eige ord der han tilseier oss frelse og fred for Jesu skuld. 

Så kjem lovsongen og gleda strøymande frå himmelen ned over deg. Det kjennest ut som det kjem frå ditt indre, men det kjem frå himmelen. Og Gud la i min ein ny song, ein lovsong fro vår Gud…. Men dette er eit anna kapittel som me skal snakka meir om ein annan gong. 

Lat oss be. 

